
Poštovane kolegice i kolege, uvaženi čitaoci,

Treći broj časopisa Univerziteta u Travniku dočekuje 
se s ponosom. Treba podsjetiti da su osnivanje ovog 
Univerziteta i Pravnog fakulteta Kiseljak neki dočekali 
sa izvjesnom skepsom, ali danas, kada bacimo pogled na 
taj početak, uvjerit ćemo se da je to bio puni pogodak za 
cijeli Kanton, posebno za Kiseljak, u kojem je počeo sa 
radom Pravni fakultet.

Danas već imamo i prve diplomante, veoma uspješan i 
cijenjen nastavničko-naučni i stručni kadar, a – što je 
naročito važno – izuzetno vrijedne asistente i marljive 
generacije novih studenata. Za sve to zasluga najviše 
pripada vrijednom entuzijasti – dr Ismetu Alija, koji je 
uložio materijalne i druge vrijednosti, a naročito što je 
okupio kvalitetan naučno-nastavni i stručni kadar te tako 
obezbijedio redovne i kvalitetne aktivnosti. Preko 50% 
tog sastava čine mladi ljudi, što obezbjeđuje osnovu za 
dobru budućnost. Preko petsto vrijednih i perspektivnih 
mladih ljudi – studenata redovno prati predavanja, 
učestvuje u raznim klinikama i konsultacijama.

Biblioteka i dokumentacija ovog Fakulteta broji preko 
6.000 jedinica i stalno se dopunjava novim izdanjima.

Izuzetno je značajno da se naučno-nastavni fond sati i 
vježbi u cjelosti ostvaruje i da dosad nije propuštena ni 
jedna metodska jedinka. Sva naša nastojanja usmjerena 
su u pravcu da se taj trend održi i da se stalno usavršava 
i modernizuje nastava, odnosno fakultetsko obrazovanje 
i vaspitanje.

Naša je želja da Časopis vjerno odražava rezultate svih 
aktivnosti ovog mladog i perspektivnog Fakulteta, te da 
podstakne sve nastavnike i asistente da permanentno 
istražuju, pišu i doprinose razvoju nauke kako na 
Pravnom fakultetu, tako i šire.

S poštovanjem,

Prof. dr Mehmed Kenović
Dekan Pravnog fakulteta Kiseljak




